
Risalah Mufti

Keamanan dan kesejahteraan sebagai asas kehidupan bermasyarakat

Segala puji-pujian bagi Allah Js di atas segala nikmat yang telah dikurniakan ke
atas kita, dalam hidup peribadi, keluarga, serta masyarakat. Dengan izin dan
taufig-Nya, kita telah menikmati kehidupan yang maju, selesa dan harmoni. Kita
diberkati dengan masyarakat yang prihatin dan bersedia untuk membantu
golongan yang memerlukan.

Sememangnya, setiap kita mempunyai cita-cita dan
aspirasi, dan mungkin masth lagi mengejarnya. Namun,
segala yang telah tercapai tidak mungkin terhasil tanpa
kestabilan, ketenangan, dan keharmonian yang menjadi
asas kehidupan bermasyarakat.

Ini yang telah diperjuangkan dan diusahakan oleh
Baginda Rasulullah #% dengan perjalanan Hijrah serta
perpindahan membawa golongan yang beriman dari kota
Makkah ke kota Madinah, dalam usaha membentuk umat
yang dapat hidup dalam ketenangan dan kesatuan.
Kehidupan beragama umat Islam di kota Makkah pada
awalnya tidak dapat terlaksana dengan baik, kerana
kezaliman, penindasan dan permusuhan terhadap mereka
yang beriman amat berleluasa. Bahkan golongan yang
lemah dalam masyarakat dan kemudiannya beriman
dengan Rasulullah £ disiksa dan dibunuh. Perbezaan
agama dan kedudukan menjadi sebab dan alasan
golongan yang berpengaruh untuk menyiksa dan
menindas. i




Ketibaan Baginda #% di Madinah disambut baik oleh penduduknya, kerana
harapan dan hasrat mereka dari dahulu lagi agar terbentuk masyarakat yang aman
lagi makmur di bawah kepimpinannya. Bahkan, langkah pertama Baginda £
adalah membiarkan untanya berhenti di rumah yang mana Baginda £ akan
berehat setibanya dari Makkah menunjukkan sifat keadilan dan kesaksamaan yang
kritikal dalam membina umat yang bersatu. Piagam Madinah yang dibangunkan
Baginda #% juga meletakkan asas-asas kesatuan dan kesamaan tidak kira
latarbelakang agama dan budaya penduduknya.

Dengan nama Allah Yang Maha Pemurah lagi Maha Penyayang,

Ini adalah piagam (kitab) daripada Muhammad Nabi (Utusan Allah), di antara orang-orang beriman dan orang-orang
Islam daripada kalangan Quraisy dan penduduk Yathrib (Madinah), serta sesiapa yang mengikuti mereka, menyertai
mereka, dan berjuang bersama-sama mereka. Sesungguhnya mereka adalah satu umat, berbeza daripada manusia
yang lain.Dan sesungguhnya puak Yahudi daripada Bani Awf adalah satu umat (masyarakat) bersama orang-orang
beriman. Bagi orang Yahudi agama mereka, dan bagi orang Islam agama mereka. Dan sesungguhnya bagi puak
Yahudi daripada Bani al-Najjar hak yang sama seperti orang Yahudi daripada Bani Awf (dan baginda terus
menghitung suku-suku Yahudi yang lain mengikut cara ini).

PIAGAM MADINAH \

Jelas dari Piagam ini bahawa risalah yang dibawa oleh Baginda £ membawa
kesejahteraan, keamanan dan kebaikan kepada seluruh umat manusia. Nilai-nilai
ini juga adalah asas kehidupan bermasyarakat. Tanpanya, masyarakat tidak dapat
bergerak kehadapan, dan tidak mungkin maju atau mencapai pembangunan yang
bermakna.

“Dan kalaulah Allah tidak mendorong sesetengah manusia menentang pencerobohan sesetengahnya
yang lain, nescaya runtuhlah tempat-tempat pertapaan serta gereja-gereja (kaum Nasrani), dan tempat-
tempat sembahyang (kaum Yahudi), dan juga masjid-masjid (orang Islam) yang sentiasa disebut nama
Allah di dalamnya dengan banyak; dan sesungguhnya Allah akan menolong sesiapa yang menolong
agamalya; sesungguhnya Allah Maha Kuat, lagi Maha Kuasa.

(Surah Al-Hajj, 22:40)




Ini terbukti dalam apa yang sedang kita saksikan dalam dunia hari ini, dengan
pergolakan dan perpecahan yang semakin ketara yang menjejas kestabilan dan
kualiti kehidupan banyak masyarakat. Perbezaan bukan lagi dianggap sebagai satu
kelebihan positif yang mengukuhkan masyarakat, tetapi sebaliknya, melemahkan
dan memecah-belahkan. Ia dijadikan alasan untuk permusuhan dan saling
menaruh prasangka, serta membuka pintu kepada keganasan dan kekerasan
terhadap golongan lemah dan tidak berdosa.

Keadaan sedemikian mengingatkan kita bahawa keamanan dan keharmonian
bukanlah sesuatu yang boleh dianggap remeh atau satu kelebihan. Ia adalah
keperluan asas kehidupan manusia. Masyarakat yang hidup dalam ketakutan
pastinya tidak dapat membuat perancangan baik buat masa depan. Malah, Islam
sentiasa mengutamakan perdamaian berbanding permusuhan.

“Dan jika mereka (pihak musuh) cenderung kepada perdamaian, maka

cenderunghlah engkau kepadanya (sambutlah perdamaian itu) dan bertawakallah
kepada Allah. Sesungguhnya Dia Maha Mendengar, lagi Maha Mengetahui.”

(Surah Al-Anfal, 8:61)

Al-Quran menekankan asas ini dalam semua aspek kehidupan manusia. Prinsip
keadilan dan berbuat baik ini tidak hanya terhad sesama Muslim, bahkan
merangkumi seluruh umat manusia yang ingin hidup bersama secara aman dan
harmoni.

“Allah tidak melarang kamu daripada berbuat baik dan berlaku adil kepada
orang-orang yang tidak memerangi kamu kerana ugama kamu, dan tidak
mengeluarkan kamu dari kampung halaman kamu; sesungguhnya
Allah mengasihi orang-orang yang berlaku adil.”

(Surah Al-Mumtahanah, 60:8)




Alhamdulillah, kita masih dapat menikmati dan mempertahankan kehidupan yang
harmoni di Singapura, walaupun dalam konteks sosial yang padat lagi rencam. Kita
telah berjaya membina sebuah masyarakat yang berasaskan persefahaman, saling
menghormati perbezaan dan memiliki sikap toleransi yang tinggi. Ini kerana
wujud kesedaran bersama bahawa kestabilan sosial dan keharmonian merupakan
asas penting bagi kemajuan dan kesejahteraan semua.

Namun, ini tidak bererti keadaan harmoni ini akan berterusan. Dunia kini
berhadapan dengan pelbagai perkembangan dan cabaran baharu, termasuk
kemajuan dalam kecerdasan buatan (Al), media sosial, serta pemanasan global dan
perubahan iklim. Semuanya mempunyai kesan kepada ekonomi, pekerjaan, dan
kestabilan sosial. la boleh memanfaatkan kita, tetapi ia juga berpotensi membawa
kemudaratan dan kerosakan jika tidak ditangani dengan cermat.

Tanpa berpandukan nilai-nilai murni, perkembangan dan teknologi baharu boleh
melemahkan dan merosakkan hubungan sesama manusia. Perkara ini berlaku
apabila teknologi dan platform komunikasi digunakan untuk menonjolkan
perbezaan, menyebarkan kebencian atau memperdalam jurang dalam masyarakat,
bukannya mengukuhkan persamaan dan perpaduan.

Oleh itu, tanggungjawab Kkita ialah untuk terus mencari pendekatan yang positif
dan berteraskan nilai murni dalam memanfaatkan perkembangan semasa dan
masa hadapan. Kemajuan yang dicapai tidak seharusnya melemahkan hubungan
kemanusiaan, tetapi sebaliknya menjadi alat untuk memperkukuhkan
persefahaman, mempereratkan silaturahim dan menyumbang kepada
kesejahteraan bersama.

Walaupun arus perpecahan dan api permusuhan semakin merebak di pelbagai
pelosok dunia, marilah kita terus membina benteng yang kukuh dalam
menegakkan kehidupan beragama yang membawa kebaikan, memperkukuhkan
kesatuan umat manusia, dan terus dihormati. Dengan itu, kita dapat menampilkan
risalah Islam yang penuh rahmat dan kemuliaan.




Nikmat dan pencapaian membina masyarakat yang bersatu dan aman lagi damai
perlu terus kita syukuri dan pertahankan. Lebih penting lagi, kita perlu
memastikan bahawa nilai-nilai ini terus diwariskan kepada generasi akan datang
agar Singapura kekal menjadi sebuah masyarakat yang aman, bersatu padu dan
saling menghormati.

Dengan kestabilan dan ketenangan hidup bersama, kita dapat menjalani
kehidupan beragama dengan lebih baik, teratur dan tenteram.

Semoga kedatangan tahun 1448H menjadi kesempatan untuk kita
memperbaharui azam dan komitmen dalam memelihara kesejahteraan, keamanan
dan keharmonian yang telah kita bina bersama.

Amin ya Rabbal 'alamin.

Mufii Dr Nazirudin Mohd Nasir




Doa akhir tahun
144/H

Imbas kod QR atau klik pautan
di bawah untuk terjemahan doa

Scan QR code or click the
link below for dua translation

go.gov.sg/doaakhirtahun1447

Imbas kod QR bagi terjemahan doa

Scan QR code for dua translation

go.gov.sg/doaakhirtahun1447 QoG

Doa awal tahun 1448H

Imbas kod QR bagi terjemahan doa

Scan QR code for dua translation

